Vendim nr. 11, datë 13.02.2009
Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar i       Gjykatës Kushtetuese
Sokol Berberi,

Anëtar i              “             “


Xhezair Zaganjori,

Anëtar i              “            “

në datën 13.02.2009, mori në shqyrtim paraprak kërkesën me nr.11 Akti, që i përket:

K Ë R K U E S:
DRITAN MALÇI, ARTAN MALÇI 
O B J E K T I:
Shfuqizimi si antikushtetues i vendimeve nr.15, datë 04.07.2005 të Prokurorisë së Rrethit Mat; nr.106, datë 05.12.2006 të Gjykatës së Rrethit Gjyqësor Mat; nr.308, datë 24.04.2007 të Gjykatës së Apelit Tiranë; nr.353, datë 04.07.2008 të Kolegjit Penal të Gjykatës së Lartë. 

Kolegji i Gjyqtarëve të Gjykatës Kushtetuese, pasi shqyrtoi kërkesën dhe bisedoi çështjen në tërësi,

V Ë R E N:
Kërkuesit me vendimin nr.17, datë 28.02.2005 të Gjykatës së Rrethit Gjyqësor Mat janë shpallur fajtorë për veprën penale të kundërshtimit të punonjësit të policisë, parashikuar nga neni 236/2 i KP. Ky vendim nuk është ankimuar nga kërkuesit, por ata kanë paraqitur kallzim në prokurori për ushtrim dhune nga punonjësit e policisë. Prokuroria e Rrethit Mat, mbi bazën e kallzimit të bërë nga kërkuesit ka nisur hetimet, në përfundim të të cilave ka vendosur pushimin e hetimit për shkak se fakti nuk ekziston.

Kërkuesit kanë ushtruar ankim ndaj këtij vendimi në Gjykatën e Rrethit Gjyqësor Mat, e cila duke iu referuar nenit 329/1 të KPP në fuqi ka vendosur pushimin e gjykimit për shkak se, ndaj vendimit të prokurorisë, për rastet kur fakti nuk ekziston, nuk parashikohet ankim. Ky vendim u la në fuqi edhe me vendimin nr.308, datë 24.04.2007 të Gjykatës së Apelit Tiranë. Kolegji Penal i Gjykatës së Lartë nuk e ka pranuar rekursin e ushtruar ndaj këtyre vendimeve për mungesë shkaqesh.

Kërkuesit pretendojnë se janë cenuar në të drejtat e tyre, pasi gjykatat nuk kanë pranuar ankimin ndaj vendimit të prokurorit për pushimin e çështjes. 

Kolegji i Gjykatës Kushtetuese vlerëson, se dispozitat procedurale penale, konkretisht neni 328 dhe 329/1 i KPP, në fuqi, nuk parashikojnë ushtrimin e ankimit ndaj vendimit të prokurorit, kur ky vendos pushimin e çështjes për shkak se fakti nuk ekziston. Në këtë kuptim, nuk rezulton që gjykatat të kenë zbatuar ligjin procedural penal në mënyrë të tillë që kërkuesve t’u jetë cenuar e drejta për një proces të rregullt ligjor.

Nisur nga sa më lart, Kolegji i Gjyqtarëve të Gjykatës Kushtetuese çmon, se kërkesa nuk përmban asnjë pretendim dhe shkak të tillë që mund të lidhet me ndonjë element të procesit të rregullt ligjor në kuptim të nenit 42 të Kushtetutës së Republikës së Shqipërisë. 
PËR KËTO ARSYE;

Kolegji i Gjyqtarëve të Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 30/2 e 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:

Moskalimin e çështjes për shqyrtim në seancë plenare.

